 ВОВЕД:

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ
Со Законот за даночна постапка („Службен весник на Република Македонија“  бр.13/06, 88/08, 159/08, 105/09, 133/09, 145/10, 171/10, 53/11, 39/12, 84/12, 187/13 и 15/15) се уредува општото даночно право, постапката на утврдување на данок, постапката на контрола на данок, постапката на наплата на данок, правата и обврските на даночниот обврзник и други прашања од даночната постапка.
Овој закон е единствена основа на општото даночно право и на даночната постапка.
Даночен обврзник е оној кој што должи данок, гарантира за данок, треба да плати или наплати данок за сметка на трето лице, треба да поднесе даночна пријава и/или даночно објаснување, мора да води книги или записи, или мора да исполнува други обврски кои што му се наложени со даночните закони.
Со предложените дополнувања на Законот за даночна постапка, во насока на обезбедување на поголема економичност и ефикасност во даночната постапка при користењето на податоците од Агенцијата за катастар на недвижности се пропишува правен основ со кој ќе се овозможи меѓусебната размена на податоци за даночни цели помеѓу Управата за јавни приходи и агенцијата да се врши по електронски пат. 
Со оглед на наведеното се утврди потребата од дополнување на Законот за даночна постапка.

II. ЦЕЛИ, НАЧЕЛА И ОСНОВНИ РЕШЕНИЈА

Целта на изготвениот Предлог на закон е да се овозможи електронска размена на податоци помеѓу Управата за јавни приходи и Агенцијата за катастар на недвижности при спроведувањето на даночната постапка.
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Законот чие донесување се предлага не повлекува обврска за обезбедување средства за неговото спроведување од Буџетот на Република Македонија.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ ПОДАТОЦИ ЗА ТОА, ДАЛИ СПРОВДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Законот не повлекува обврска за обезбедување дополнителни финансиски средства за неговото спроведување и материјални обврски за одделни субјекти.

ПРЕДЛОГ НА ЗАКОН ЗА ДОПОЛНУВАЊЕ 

НА ЗАКОНОТ ЗА ДАНОЧНА ПОСТАПКА

Член 1

Во Законот за даночна постапка („Службен весник на Република Македонија“ бр.13/06, 88/08, 159/08, 105/09, 133/09, 145/10, 171/10, 53/11, 39/12, 84/12, 187/13 и 15/15) во член  135, по ставот (6) се додава нов став (7) кој гласи:
“(7) Решението за залог од ставот (2) и решението од ставот (3) на овој член со кое се врши упис на заложно право на недвижен имот како и барањето од ставот (5) на овој член, до надлежниот регистар за недвижности се доставуваат по електронски пат.“ 
Член 2

Во членот 138 по ставот (3), се додава нов став (4) кој гласи: 
“(4) Барањето и доказот од ставот (1) на овој член, се доставуваат по електронски пат.“
Член 3

Во членот 139 по ставот (3) се додава нов став (4) кој гласи: 
“(4) Барањето од ставот (1) на овој член, Управата за јавни приходи до  надлежниот орган за водење на регистар на недвижности го доставува по електронски пат.“

Член 4

Овој закон влегува во сила осмиот ден по денот на објавување во „Службен весник на Република Македонија“.
О Б Р А З Л О Ж Е Н И Е

I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ НА ЗАКОНОТ ЗА ДОПОЛНУВАЊЕ НА ЗАКОНОТ ЗА ДАНОЧНА ПОСТАПКА

Со членот 1 од Предлог законот се врши дополнување во членот 135  така што се додава нов став (7) со кој се овозможува решението со кое се воспоставува законско заложно право на недвижен имот, решението со кое се врши упис на заложно право на недвижен имот како и другите барања од овој член до надлежниот регистар за недвижности да се доставуваат по електронски пат. 
Со членот 2 од предложениот закон, се врши дополнување на членот 138 со нов став (4) со кој за целите на попис на недвижностите во даночната постапка ќе се овозможи, барањето до надлежниот регистар за обезбедување на докази за имотот кој е во сопственост на должникот во присилната наплата, како и нивното доставување до Управата за јавни приходи да се врши по електронски пат.

Со  член 3 од Предлог законот,  се дополнува членот 139 со нов став (4) со кој се пропишува дека барањето за бришење на залогот односно хипотеката врз недвижен имот, по намирувањето на даночните обврски, Управата за јавни приходи до  надлежниот орган за водење на регистар на недвижности ќе го достави по електронски пат.

Со член 4 се пропишува завршна одредба за влегување во сила на законот.
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Предложените одредби се меѓусебно поврзани и како такви прават правна целина и се применливи.

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА
Со Предлогот на Законот за дополнување на Законот за даночна постапка се вршат дополнувања на одредби од Законот така што ќе се пропише  правен основ за да се спроведе електронско поврзување на Управата за јавни приходи со Агенцијата за катастар на недвижности. Со истото ќе се овозможи Управата за јавни приходи до Агенцијата за катастар на недвижности да доставува и добива податоци по  електронски пат.
Текст на одредбите на Законот за даночна постапка кои се дополнуваат 
Постапка за воспоставување залог

Член 135

(1) Врз основа на решението за залог Управата за јавни приходи ги презема следниве мерки:

1) попис на движни предмети и запленување согласно со членот 148 од овој закон;

2) попис на недвижности согласно со членот 152 на овој закон;

3) забрана за пренос на парични средства преку сметка на должникот во присилната наплата отворена кај банка, освен со цел за намирување на обврска по основ на данок и упис на забраната во регистарот на иматели на сметки;

4) забрана на должниците на должникот во присилната наплата да ги платат на должникот во присилната наплата готовинските долгови и упис на забраната во

соодветниот регистар и

5) забрана на должниците на должникот во присилната наплата да ги исполнат другите обврски кон него и упис на забраната во регистарот на движни ствари.

(2) Решението од ставот (1) на овој член, се доставува на должникот во присилната наплата и соодветните регистри, должниците на должникот во присилната наплата и носителот на платниот промет.

(3) По извршениот попис на движни ствари или недвижности, Управата за јавни приходи со решение наложува на соодветниот орган да изврши упис на заложно право во реги-старот на движни предмети и недвижности.

(4) Решението од ставот (1) точки 2, 3, 4 и 5 и ставот (3) на овој член, се впишува веднаш по доставувањето кај надлежниот орган, во заложниот регистар на движни ствари, во регистарот на недвижности и во регистарот на иматели на сметки, со дата

и точното време на прием.

(5) Ако должникот во присилната наплата не е впишан како сопственик на недвижности во јавните книги, Управата за јавни приходи, по предавање на барањето за упис на хипотека, ќе побара од надлежниот орган прво да го впише правото на сопственост на долж-никот во присилната наплата на таа недвижност врз основа на докази за стекнување на недвижноста во согласност со прописите, а потоа упис на хипотеката на недвижноста.

(6) Законско заложно право во корист на Република Македонија се воспоставува со

упис во соодветниот регистар.
Попис на недвижности
Член 138

(1) Управата за јавни приходи, по службена должност, обезбедува доказ за недвижностите кои се сопственост на должникот во присилната наплата од надлежниот орган за водење на регистар на недвижности.

(2) Органот надлежен за водење регистар на недвижности е должен, без надоместок, во рок од три дена од денот на приемот на барањето од ставот (1) на овој член, да ги достави до Управата за јавни приходи бараните докази.

(3) Заради составувањето на пописот, даночниот извршител има право да влезе на земјиштето и во просториите во кои должникот во присилната наплата ја врши својата дејност, а со судски налог и во стан на должникот во присилната наплата.
Престанување на залогот

Член 139

(1) Управата за јавни приходи, во рок од два дена од денот на намирување на даночните обврски, поднесува барање за бришење на залогот, односно хипотеката и го известува носителот на платниот промет и должникот на должникот во присилната наплата за престанување на важноста на решението од членот 135 став (1) точки 3), 4) и 5) и став (3) на овој закон.

(2) Во рокот од ставот (1) на овој член, Управата за јавни приходи го известува и должникот во присилната наплата за престанокот на важење на решението за присилна наплата на данокот.

(3) По исклучок на одредбата од ставот (1) на овој член, кај данокот кој достасува периодично или повеќе пати во текот на годината, воспоставеното заложно право на Република Македонија се брише од регистарот најдоцна десет дена по истекот на годината во која е воспоставено, ако обврската по тој данок и соодветните споредни даночни давачки се намирени на 31 декември таа година.

